
ᓄᓇᕐᔪᐊᕐᒥ ᐊᖏᖃᑎᒌᒍᑎᑦ ᐱᐅᕐᓱᐊᕐᓂᒧᑦ

ᓇᓄᕐᓄᑦ ᐊᒻᒪ ᓇᔪᒐᖏᓐᓄᑦ

ᒐᕙᒪᖏᑦ ᑲᓇᑕᑉ, ᑎᐊᓐᒪᒃ, ᓄᐊᕗᐊᐃ, ᕋᓴᒥᐅᑦ, ᐊᒻᒪ ᒥᐊᓕᒐᕐᒥᐅᑦ,

ᐃᓕᓴᕐᓯᓪᓗᑎᒃ ᐱᑐᐃᓐᓇᐅᖏᑦᑐᒃᑯᑦ ᑲᒪᒋᒃᓴᔭᒃᓴᖃᕐᓂᖏᓐᓂᒃ ᐱᑐᐃᓐᓇᐅᖏᑦᑐᒃᑯᑦ ᐊᒃᑐᖅᑕᐅᓯᒪᓂᖃᕐᒪᑕ ᒐᕙᒪᖏᓐᓂ, ᓄᓇᖓᓐᓂ ᐅᑭᐅᖅᑕᖅᑐᕐᒥᐅᓂᓗ ᓴᐳᒻᒥᔭᐅᖁᓪᓗᒍ ᐆᒪᔪᑦ ᐊᒻᒪ ᐱᕈᖅᑐᑦ ᐅᑭᐅᖅᑕᖅᑐᕐᒥᐅᑕᐅᔪᑦ;

ᐃᓕᓴᕐᓯᓪᓗᑎᒃ ᓇᐃᑦ ᐱᒻᒪᕆᐅᖕᒪᑕ ᐅᑭᐅᖅᑕᖅᑐᕐᒥᐅᓄᑦ ᖄᒃᑲᓐᓂᐊᒍᑦ ᓴᐳᒻᒥᔭᐅᔾᔪᑎᖃᕆᐊᖃᕐᒪᑕ;

ᐃᓱᒪᓕᐅᓚᐅᖅᑎᓪᓗᒋᑦ ᓴᐳᒻᒥᔭᐅᔾᔪᑎᖃᕆᐊᖃᕐᓂᖏᓐᓂᒃ ᑐᑭᒧᐊᒃᑎᑕᐅᓗᑎᒃ ᓄᓇᖅᑲᑎᒌᖏᑦᑐᑦ ᐋᖅᑭᒋᐊᕈᑎᖃᕐᓗᑎᒃ ᒐᕙᒪᖏᓐᓄᑦ ᐅᑭᐅᖅᑕᖅᑐᕐᒥᐅᑕᐅᔪᑦ.

ᐃᕐᖐᓐᓇᖅ ᐊᐅᓚᔾᔭᐃᔪᒪᓪᓗᑎᒃ ᐱᐅᕐᓱᐊᖅᑕᐅᒋᐊᓪᓚᒃᑲᓐᓂᖁᓪᓗᒍ ᐊᒻᒪ ᒥᐊᓂᕆᔭᐅᓂᖏᓐᓄᑦ ᐋᖅᑭᒋᐊᕈᑎᖏᑦ ᐊᑐᓕᖁᓪᓗᒋᑦ;

ᐃᒪᓐᓇ ᐊᖏᖃᑎᒌᒃᐳᑦ:

ᓈᓴᐅᑎᖓ I

1. ᓇᓄᐃᑦ ᐊᖑᓇᓱᒃᑕᐅᔭᕆᐊᖃᓐᖏᓚᑦ ᑭᓯᐊᓂ ᐊᑐᕐᓗᒍ ᓇᓴᐅᑎᖓ III.

2. ᐱᔾᔪᑎᒋᓪᓗᒍ ᐊᖏᖃᑎᒌᒍᑎᐅᔪᑦ ᐅᑯᐊ, ᑕᐃᒎᓯᖓᑦ “ᐱᓂᖅ” ᐱᖃᓯᐅᔾᔨᓯᒪᕗᖅ, ᐊᖑᓇᓱᖕᓂᕐᒥᒃ,  ᑐᖁᑦᓯᓂᕐᒥ ᐊᒻᒪ ᐆᒪᑎᓪᓗᒍ ᑎᒍᓯᓂᕐᒥᒃ.

ᓈᓴᐅᑎᖓ II

ᐊᑐᓂ ᖄᓐᑐᕌᒃᑕᐅᓯᒪᔪᖅ ᐱᓕᕆᐊᖑᔭᕆᐊᖃᖅᑐᒥᒃ ᐊᐅᓚᔾᔭᐃᓂᐊᖅᐳᖅ ᓴᐳᒻᒥᔭᐅᖁᓪᓗᒍ ᐊᕙᑎᖓ ᓇᔪᒐᖓᓗ ᓇᓄᐃᑦ, ᐃᓚᒋᓗᒍ, ᐱᑐᐃᓐᓇᐅᖏᑦᑐᒃᑯᑦ ᐃᒃᐱᒋᓗᒍ ᓇᔪᒐᖓ ᓲᕐᓗ ᑎᓯᖓ ᐊᒻᒪ ᓂᕆᕕᒋᕙᒃᑕᖏᑦ ᐊᒻᒪ ᐊᖅᑯᓵᖅᑕᖅᑕᖏᑦ, ᐊᒻᒪ ᒥᐊᓂᕆᔭᐅᓗᑎᒃ ᓇᓄᐃᑦ ᐅᓄᕐᓂᕆᔭᖏᑦ ᒪᓕᒃᓗᒋᑦ ᐱᐅᕐᓱᐊᑦᓯᐊᕐᓂᐅᔪᒧᑦ ᐱᐅᓯᐅᔪᑦ ᑐᓐᖓᕕᒋᓪᓗᒋᑦ ᐊᑐᓐᓇᐅᑦᓯᐊᕐᓂᖅᐹᖑᔪᑦ ᖃᐅᔨᓴᖅᑎᒻᒪᕆᐅᔪᑦ ᑐᓴᒐᒃᓴᖁᑎᖏᑦ.

ᓈᓴᐅᑎᖓ III

1.   ᒪᓕᒃᓗᒋᑦ ᐃᓗᓕᖏᑦ ᓇᓴᐅᑎᖏᓐᓂ II ᐊᒻᒪ IV, ᑳᓐᑐᕌᒃᑕᐅᓯᒪᔪᑦ ᓇᓐᓄᒃᑎᑕᐅᔪᓐᓇᕐᓗᑎᒃ ᐃᒪᐃᓕᐅᖅᑎᓪᓗᒋᑦ:

(a) ᖃᐅᔨᓴᖅᑎᒻᒪᕆᐅᔪᑦ ᓱᓕᔪᒃᑯᑦ ᖃᐅᔨᓴᕐᓂᕐᒧᑦ ᐱᔾᔪᑎᖃᕐᖢᑎᒃ; ᐅᕝᕙᓗ

(b) ᑕᐃᒃᑯᓄᖓ ᐱᓕᕆᔪᓄᑦ ᐱᐅᕐᓱᐊᕐᓂᕐᒧᑦ ᐱᔾᔪᑎᖃᕐᖢᑎᒃ; ᐅᕝᕙᓗ

(c)  ᐱᕐᔪᐊᑎᒍᑦ ᐸᒡᕕᓴᐃᖁᓇᒋᑦ ᒥᐊᓂᕆᔭᐅᔾᔪᑎᖏᑦ ᐊᓯᖏᑕ ᐆᒪᔪᑦ, ᒪᓕᒃᓗᒋᑦ ᓴᒃᑯᐃᓂᖏᑦ ᑕᐃᒃᑯᐊ ᐱᓕᕆᔪᑦ ᐊᒥᖏᓐᓂᒃ ᐊᒻᒪ ᐊᓯᖏᓐᓂᒃ ᐊᑭᖃᖅᑐᓂᒃ ᓇᓐᓄᓚᐅᖅᑎᓪᓗᒋᑦ; ᐅᕝᕙᓗ

(d) ᓄᓇᓕᖕᓂᕐᒥᐅᑦ ᐃᓄᖏᑦ ᐊᑐᕐᓗᑎᒃ ᐃᓄᐃᑦ ᐱᐅᓯᑐᖃᖏᓐᓂᒃ ᐊᑐᖅᑎᓪᓗᒋᑦ ᐱᐅᓯᑐᖃᖏᑎᒍᑦ ᐱᔪᓐᓇᐅᑎᖏᓐᓂᒃ ᐊᒻᒪ ᒪᓕᒃᓗᒋᑦ ᐱᖁᔭᕐᔪᐊᖏᑦ ᑖᒃᑯᐊ ᐱᓕᕆᔪᑦ; ᐅᕝᕙᓗ

(e) ᖃᖓᑐᐃᓐᓇᒃᑯᑦ ᓇᓐᓄᒃᑕᐅᔪᖃᖅᑐᕕᓂᐅᑎᓪᓗᒍ ᐃᓄᐃᑦ ᐃᓕᖅᑯᓯᖏᑎᒍᑦ  ᓄᓇᒋᔭᖏᓐᓂᑦ.

2.   ᐊᒥᖏᑦ ᐊᒻᒪ ᐊᓯᖏᑦ ᐊᑭᖃᕐᓂᖏᑦ ᓇᓐᓄᒃᑕᐅᔪᒥᑦ ᐊᑐᖅᑕᐅᓪᓗᓂ ᐃᓚᕈᑎᖏᑦ (b) ᐊᒻᒪ (c) ᐅᕙᓂ ᑎᑎᕋᕐᓯᒪᓂᖓᓂ 1 of ᑕᒃᑯᓇᓂ ᐊᖏᕈᑎᓂ ᐊᑐᐃᓐᓇᐅᓂᐊᖏᑦᑐᖅ ᓂᐅᕐᕈᑎᒃᓴᐅᓂᐊᕐᓗᓂ.

ᓈᓴᐅᑎᖓ IV

ᐊᑐᖃᑦᑕᕆᐊᖃᕐᓂᐊᖏᑦᑐᑦ ᖃᖓᑕᓲᒥᒃ ᐊᒻᒪ ᐊᖏᔪᓂᒃ ᐊᐅᓚᐅᑎᓕᖕᓂᒃ ᐅᒥᐊᓂᒃ ᓇᓐᓂᐊᕈᑎᒋᓗᒍ, ᑭᓯᐊᓂ ᐊᑐᕐᓂᖅᐸᑕ ᑕᐃᒪᐃᑦᑐᒥᒃ ᒪᓕᒃᓯᒪᒐᔭᓐᖏᑎᓪᓗᒍ ᓄᓇᒋᔭᐅᔪᑉ ᒪᓕᒐᖏᓐᓂᒃ.

ᓈᓴᐅᑎᖓ V

ᑳᓐᑐᕌᒃᑕᐅᓯᒪᔪᖅ ᐊᐅᓪᓚᖅᑎᑦᓯᔭᕆᐊᖃᕐᓂᐊᖏᑦᑐᖅ ᓯᓚᑖᓄᑦ, ᑎᑭᑎᑦᓯᔭᕆᐊᖃᕐᓂᐊᖏᑦᑐᖅ ᐊᒻᒪ ᑐᔪᐃᔭᕆᐊᖃᕐᓂᐊᖏᒃᑐᖅ, ᐊᒻᒪ ᐊᐅᓚᖅᑎᑦᓯᔭᕆᐊᖃᖏᑦᑐᖅ ᐃᓗᐊᓂ, ᓇᓄᐃᑦ ᓇᔪᒐᖏᑕ, ᐃᓚᖓᓂ ᓇᓄᕕᓂᐅᑉ ᓯᖁᒥᑦᓯᓂᖓᓄᑦ ᐅᑯᓂᖓ ᐊᖏᕈᑎᓂᒃ.

ᓈᓴᐅᑎᖓ VI

1.   ᐊᑐᓂ ᑳᓐᑐᕌᒃᑕᐅᔪᑦ ᒪᓕᒃᑕᐅᑎᑦᓯᔭᕆᐊᖃᖅᐳᑦ  ᐱᖁᔭᕐᔪᐊᓂᒃ ᐊᒻᒪ ᐊᓯᖏᓐᓂᒃ ᐋᖅᑭᒋᐊᕈᑎᐅᔭᕆᐊᖃᖅᑐᓂᒃ ᐱᔾᔪᑎᒋᓪᓗᒍ ᐊᑐᓕᖅᑎᑕᐅᖁᓪᓗᒋᑦ ᐅᑯᐊ ᐊᖏᕈᑎᐅᔪᑦ.

2. ᐅᑯᓇᓂ ᐊᖏᕈᑎᓂ ᓇᓕᐊᖕᓂᑐᐃᓐᓴᖅ ᓄᖅᑲᖅᑎᑦᓯᓐᖏᓚᖅ ᑳᓐᑐᕌᒃᑕᐅᓯᒪᔪᒥᒃ ᐸᖅᑭᒡᓯᕐᓂᕐᒥᒃ ᐅᕝᕙᓗ ᐋᖅᑭᒋᐊᕆᓂᕐᒥᒃ ᐊᑐᖅᑕᐅᔪᓂᒃ ᐱᖁᔭᓂᒃ ᐊᒻᒪ ᐊᓯᖏᓐᓂᒃ ᐋᖅᑭᒋᐊᕈᑎᓂᒃ  ᐅᕝᕙᓗ ᓴᖅᑭᑦᓯᓂᕐᒥᒃ ᓄᑖᓂᒃ ᐋᖅᑭᒋᐊᕈᑎᓂᒃ ᓇᓄᕐᓄᑦ ᐊᐅᓚᑦᓯᔾᔪᑎᖏᑦ ᓱᑲᖓᓂᖅᓴᐅᖁᓪᓗᒋᑦ ᐊᑐᖅᑕᐅᔭᕆᐊᖃᖅᑐᑦ ᒪᓕᒃᓗᒋᑦ ᐅᑯᓇᓂ ᐊᖏᕈᑎᓂ.

ᓈᓴᐅᑎᖓ VII

ᑳᓐᑐᕌᒃᑕᐅᓯᒪᔪᑦ ᑲᓇᑕᓕᒫᒥ ᖃᐅᔨᓴᐃᔾᔪᑎᓄᑦ ᓇᓄᕐᓄᑦ ᐱᓕᕆᐊᓂᒃ ᖃᐅᔨᓴᐃᓗᑎᒃ, ᐱᓗᐊᖅᑐᒥᒃ ᖃᐅᔨᓴᐃᓗᑎᒃ ᐊᒃᑐᐊᓂᖃᖅᑎᓂᒃ ᐱᐅᕐᓱᐊᕐᓂᑦ ᐊᒻᒪ ᒥᐊᓂᕐᓯᓂᕐᒧᑦ ᓇᓄᕐᓂᒃ.  ᑐᑭᒧᐊᒃᑎᑦᓯᓂᐊᕐᓗᑎᒃ ᖃᐅᔨᓴᐃᓂᕐᓂᒃ ᐊᒻᒪ ᖃᐅᔨᓴᖅᑕᐅᔭᕆᐊᖃᖅᑐᓂᒃ ᐊᓯᖏᓐᓄᑦ ᐱᓕᕆᔨᐅᔪᓄᑦ, ᑐᓴᖅᑎᑦᓯᓗᑎᒡᓗ ᐊᓯᖏᓐᓂᒃ ᐱᓕᕆᔨᐅᔪᓂᒃ ᒥᐊᓂᕐᓯᓂᕐᒧᑦ ᓄᒃᑕᖅᑎᓂᒃ ᓇᓂᕐᓂᒃ, ᐊᒻᒪ ᑕᐅᕐᓰᖃᑦᑕᕐᓗᑎᒃ ᑐᓴᒐᒃᓴᓂᒃ ᖃᐅᔨᓴᐃᓂᕐᒧᓐᖓᐅᔪᓂᒃ ᐊᒻᒪ ᒥᐊᓂᕐᓯᓂᕐᒧᑦ ᐱᓕᕆᐊᓂᒃ, ᖃᐅᔨᓴᐃᓂᕐᒥᑦ ᖃᐅᔨᔭᐅᔪᑦ ᐊᒻᒪ ᑐᓴᒐᒃᓴᐅᔪᓂᑦ ᐱᔭᐅᔪᓂᑦ ᓇᓄᐃᑦ ᒥᒃᓵᓄᑦ.

ᓈᓴᐅᑎᖓ VIII

ᐊᑐᓂ ᑳᓐᑐᕌᒃᑕᐅᓯᒪᔪᑦ ᐊᐅᓚᔾᔭᐃᒋᐊᖃᖅᐳᑦ ᑲᔪᖏᖅᓴᐃᓂᕐᒧᑦ ᒪᓕᒐᖏᓐᓂᒃ ᒪᓕᖁᓪᓗᒋᑦ ᐅᑯᓂᖓ ᐊᖏᕈᑎᓂᒃ ᓄᓇᓕᖏᓐᓂ ᒐᕙᒪᐅᔪᑦ ᐊᖏᖃᑎᒌᒍᑎᓂᒃ  ᐊᑎᓕᐅᕐᓯᒪᓐᖏᖔᖅᑐᑦ.

ᓈᓴᐅᑎᖓ IX

ᑳᓐᑐᕌᒃᑕᐅᓯᒪᔪᑦ ᑲᔪᓯᑎᑦᓯᔭᕆᐊᖃᖅᐳᑦ ᑐᓴᕋᓱᐊᕐᓂᖃᕐᓂᕐᒥᑦ ᐃᒻᒥᖕᓄᑦ ᑐᕌᒐᒃᓴᖃᕐᓗᑎᒃ ᓴᐳᒻᒥᔭᐅᔾᔪᑎᒃᓴᒃᑲᓐᓂᖏᓐᓄᑦ ᓇᓄᐃᑦ.

ᓈᓴᐅᑎᖓ X

1.   ᐅᑯᐊ ᐊᖏᕈᑎᐅᔪᑦ ᒪᑐᐃᖓᓂᐊᖅᑐᑦ ᐊᑎᓕᐅᖅᑕᐅᓂᒃᓴᖓᓐᓄᑦ Oslo -ᒥ ᒐᕙᒪᖓᓐᓄᑦ ᑲᓇᑕᒥᐅᑦ, ᑎᐊᓐᒫᒃ, ᓄᐊᕗᐊᐃ, ᕋᓴᒥᐅᑦ ᐊᒻᒪ ᒥᐊᓕᒐᕐᒥᐅᑦ ᑎᑭᓐᓇᓱᐊᕐᓂᐊᓂ ᒫᔾᔨ 31, 1974.

2.   ᐅᑯᐊ ᐊᖏᕈᑎᐅᔪᑦ ᓈᒻᒪᒋᔭᐅᓗᑎᒃ ᐊᑎᓕᐅᕈᑕᐅᓗᑎᒃ ᓂᕈᐊᕈᑕᐅᔭᕆᐊᖃᖅᐳᑦ ᐅᕝᕙᓘᓐᓃᑦ ᐊᖏᖅᑕᐅᓗᑎᒃ ᐊᑎᓕᐅᖃᑕᐅᓯᒪᔪᓄᑦ ᒐᕙᒪᐅᔪᓄᑦ ᐊᑐᓕᐅᕐᓗᑎᒃ ᓈᒻᒪᒍᓱᒡᓗᑎᒃ ᐅᕝᕙᓗ ᐊᖏᕐᓯᓂᕆᔭᖓᑦ ᐃᓕᔭᐅᓂᐊᖅᑐᖅ ᒐᕙᓚᖏᓐᓄᑦ ᓄᐊᕙᐃᑯᑦ ᐱᔪᓐᓇᖅᓯᑐᐊᖅᐸᑕ.

3.   ᐅᑯᐊ ᐊᖏᕈᑎᐅᔪᑦ ᒪᑐᐃᖓᓂᐊᖅᐳᑦ ᑎᒍᔭᐅᔪᓐᓇᕐᓂᐊᕐᒪᑕ ᒐᕙᒪᐅᔪᓄᑦ ᑕᐃᔭᐅᔪᓐᓇᕐᓗᑎᒃ ᑎᑎᕋᕐᓯᒪᓂᖓᒍᑦ 1-ᑯᑦ ᐅᑯᓇᓂ ᓇᓴᐅᑎᓂ.  ᐃᖏᕐᕋᓂᖏᑦ ᑎᒍᓯᓂᕐᒧᑦ ᒪᓕᒐᖏᑦ ᑎᓕᔭᐅᔭᕆᐊᖃᖅᐳᑦ ᑐᖅᑯᐃᔨᐅᔪᒧᑦ ᒐᕙᒪᒧᑦ.

4.   ᐅᑯᐊ ᐊᖏᕈᑎᐅᔪᑦ ᐊᑐᓕᖅᑎᑕᐅᓂᐊᖅᑐᑦ 90 ᐅᓪᓗᐃᑦ ᑭᖑᕐᖓᒍᑦ ᑐᖅᑯᖅᑕᐅᓚᐅᖅᑎᓪᓗᒍ ᐱᖓᔪᖓᓐᓂ ᐊᖏᖃᑕᐅᔪᖅ ᐊᑎᓕᐅᕐᓯᒪᓂᒃᑯᑦ, ᐊᖏᕐᓯᔪᖅ ᐅᕝᕙᓗ ᐱᖃᑕᐅᔪᖅ.  ᑭᖑᕐᖓᒍᑦ, ᐊᑐᓕᖅᑎᑕᐅᓂᐊᕐᓗᓂ ᐊᑎᓕᐅᖃᑕᐅᓯᒪᒧᒃᑯᑦ ᐅᕝᕙᓗ ᒐᕙᒪᐅᔪᒧᑦ ᐅᓪᓗᐊ ᒪᓕᒃᓗᒍ ᐃᓕᔭᐅᓂᖓᑕ  ᐊᑐᓕᖅᑎᑦᓯᓂᐅᑉ ᐊᖏᕈᑎᒥᒃ, ᐅᕝᕙᓗ ᐃᓯᕈᑎᒥᒃ.

5.   ᐅᑯᐊ ᐊᖏᕈᑎᐅᔪᑦ ᐊᑐᖅᑕᐅᖏᓐᓇᕐᓂᐊᖅᑐᑦ ᐊᕐᕌᒍᓄᑦ ᑕᓪᓕᒪᓄᑦ ᐅᓪᓗᐊᓂᑦ ᐊᑐᓕᖅᑎᑕᐅᓂᖓᑕ ᐱᒋᐊᕐᕕᒋᓗᒍ, ᐊᒻᒪ ᑭᓯᐊᓂ ᑳᓐᑐᕌᒃᑕᐅᓯᒪᔪᖅ ᑕᐃᑦᓱᒪᓂᐅᑎᓪᓗᒍ ᑐᒃᓯᕋᖅᐸᑕ ᓄᖅᑲᖁᔨᓗᑎᒃ ᐅᑯᓂᖓ ᐊᖏᕈᑎᐅᔪᓂᒃ, ᑕᐃᑦᓱᒪᓂ ᑲᔪᓰᓐᓇᕐᓂᐊᖅᑎᓪᓗᒍ ᐊᑐᖅᑕᐅᓂᖓ ᑭᖑᕐᖓᒍᑦ.

6.   ᑐᒃᓯᕋᖅᑐᖃᖅᑎᓪᓗᒍ ᑭᐅᖁᔭᐅᓗᑎᒃ ᑐᖅᑯᐃᓯᒪᔪᒧᑦ ᒐᕙᒪᒧᑦ ᓇᓕᐊᖕᓂᑐᐃᓐᓇᖅ ᒐᕙᒪᐅᔪᒥ ᒪᓕᒃᓗᒍ ᑕᐃᔭᐅᓯᒪᔪᖅ ᑎᑎᕋᕐᓯᒪᓂᖓᓂ 1-ᒥ ᐅᑯᓇᓂ ᐊᖏᕈᑎᓂ, ᑐᓴᕋᓱᐊᕐᓂᖃᕆᐊᖃᖅᐳᑦ ᐃᓱᒪᖃᕐᓗᑎᒃ ᑲᑎᒪᒐᔭᕐᓂᖏᓐᓂᒃ ᑭᒡᒐᖅᑐᖅᑎᐅᔪᑦ ᑕᓪᓕᒪᓂᑦ ᐊᔾᔨᒌᖏᑦᑐᓂᑦ ᒐᕙᒪᐅᔪᓂᑦ ᐃᓱᒪᒃᓴᕐᓯᐅᕈᑎᒋᔭᐅᖁᓪᓗᒍ ᐋᖅᑭᒋᐊᕈᑎᑦ ᐅᕝᕙᓗ ᐊᓯᔾᔨᕈᑎᐅᔪᑦ ᐅᑯᓄᖓ ᐊᖏᕈᑎᓄᑦ.

7.   ᓇᓕᐊᑐᐃᓐᓇᖅ ᐊᖏᖃᑕᐅᓯᒪᔪᖅ ᐅᑯᓄᖓ ᐊᖏᕈᑎᓄᑦ ᐋᒃᑳᕐᓯᔪᓐᓇᖅᐳᖅ ᐊᑐᕈᒪᔪᓐᓃᕐᓗᑎᒃ ᐅᑯᓂᖓ ᐊᖏᕈᑎᐅᔪᓂᒃ ᑎᑎᖅᑲᑎᒍᑦ ᖃᐅᔨᒃᑲᐃᓗᓂ ᑕᐃᒃᑯᓄᖓ ᑐᖅᑯᐃᔨᓄᑦ ᒐᕙᓚᐅᔪᓄᑦ ᑭᖑᕐᖓᒍᑦ ᐊᕐᕌᒍᑦ ᑕᓪᓕᒪᑦ ᐊᓂᐳᕐᓯᒪᓕᖅᑎᓪᓗᖏᑦ ᐅᓪᓗᐊᓂᑦ ᐊᑐᓕᖅᑎᑕᐅᓚᐅᕐᓯᒪᓂᖓᓂᑦ ᐅᑯᐊ ᐊᖏᕈᑎᐅᔪᑦ.  ᐋᒃᑳᕐᓯᓂᖓᓄᑦ ᐊᑐᕈᒪᔪᓐᓂᕐᓂᖓᑦ ᐊᑐᓕᖅᑎᑕᐅᓂᐊᖅᐳᖅ ᑕᖅᑭᑦ 12 ᐊᓂᒍᖅᐸᑕ ᑖᒃᑯᐊ ᑐᖅᑯᐃᕕᐅᓯᒪᔪᑦ ᒐᕙᒪᒃᑯᑦ ᑐᓂᔭᐅᓚᐅᖅᑎᓪᓗᒋᑦ ᖃᐅᔨᒃᑲᐃᔾᔪᑎᒥᒃ.

8.   ᑐᖅᑯᐃᔨᐅᔪᑦ ᒐᕙᒪᐅᔪᑦ ᑐᓴᖅᑎᑦᓯᔭᕆᐊᖃᖅᑐᑦ ᒐᕙᒪᐅᔪᓂᒃ ᑕᐃᔭᐅᔪᓂᒃ ᑎᑎᕋᕐᓯᒪᓂᖓᓂ 1-ᒥ ᐅᑯᓇᓂ ᐊᖏᕈᑎᓂ ᑐᖅᑯᐃᓯᒪᓕᕐᓂᖏᓐᓂᒃ ᐊᐅᓚᔾᔭᐃᔾᔪᑎᒃᓴᓂᒃ ᐊᖏᕈᑎᓄᑦ ᐅᕝᕙᓗ ᐱᖃᑕᐅᔾᔪᑎᓄᑦ, ᐅᑯᐊ ᐊᑐᓕᖅᑎᑕᐅᖁᓪᓗᒋᑦ ᐊᖏᕈᑎᐅᔪᑦ ᐊᒻᒪ ᐱᔭᐅᓂᖓ ᑐᓴᖅᑎᑦᑎᔾᔪᑎᐅᔪᖅ ᐃᓚᐅᔪᒪᔪᓐᓂᕐᓂᖓᓐᓄᑦ ᐊᒻᒪ ᐊᓯᖏᓐᓄᑦ ᑐᓴᐅᒪᖃᑎᒌᒍᑎᓂᒃ ᑳᓐᑐᕌᒃᓯᓯᒪᔪᒥᑦ ᐱᓗᐊᖅᑐᒥᒃ ᐅᑯᓇᓂ ᐃᓗᐊᓂ ᐊᖏᕈᑎᓂ.

9.   ᓈᓴᐅᑎᖓ. ᐅᑯᐊ ᐊᖏᕈᑎᐅᔪᓄᑦ ᑎᑎᕋᖅᑕᐅᕐᖓᕐᓯᒪᔪᖅ ᐃᓕᔭᐅᓂᐊᖅᑐᖅ ᑐᖅᑯᑐᐃᕕᐅᓯᒪᔪᒧᑦ ᒐᕙᒪᖓᓐᓄᑦ ᓄᐊᕕᒃᑯᑦ ᑐᓂᓯᓂᐊᕐᓗᑎᒃ ᓇᓗᓇᐃᖅᑎᖅᑕᐅᓯᒪᔪᓂᒃ ᐊᔾᔨᖏᓐᓂᒃ ᐊᑐᓂ ᒐᕙᒪᒃᑯᓐᓄᑦ ᑕᐃᔭᐅᔪᓂ ᑎᑎᕋᕐᓯᒪᓂᖓᓂ 1-ᒥ ᐅᑯᐊ.

10.  ᑐᖅᑯᐃᕕᐅᔪᑦ ᒐᕙᒪᒃᑯᑦ ᑐᓂᓯᓂᐊᖅᐳᑦ ᓇᓗᓇᐃᖅᑕᐅᓯᒪᔪᓂᒃ ᐊᔾᔨᖏᓐᓂᒃ ᐅᑯᐊ ᐊᖏᕈᑎᐅᔪᑦ ᑎᑎᕋᖅᑎᖓᓐᓄᑦ ᒥᐊᓕᒐᐃᑦ ᐊᑎᓕᐅᕐᕕᖓᑦᑕ ᐊᒻᒪ ᑎᑎᕋᕐᕕᖓᑦᑕ ᐱᓕᕆᕕᖓᓐᓄᑦ ᐊᒻᒪ ᑎᑎᕋᖅᐸᓪᓕᐊᔨᐅᔪᓄᑦ ᒪᓕᒃᓗᒋᑦ ᓇᓴᐅᑎᖓ 102 ᑐᓐᖓᕕᒡᔪᐊᖓᓐᓄᑦ ᓄᓇᕐᔪᐊᕐᒥ ᒐᕙᒪᐃᑦ ᑲᑐᔾᔨᖃᑎᒌᖏᓐᓄᑦ.

-----------------------------------------------

(ᑐᓴᐅᒪᔾᔪᑎᒃᓴᒃᑲᓐᓂᖅ, ᐃᓚᒋᓐᖏᑕᖓ ᐅᑯᐊ ᐊᖏᕈᑎᐅᔪᑦ: ᐅᑯᐊ ᐊᖏᕈᑎᐅᔪᑦ ᐊᑐᓕᖅᑎᑕᐅᓚᐅᕐᓯᒪᔪᑦ ᒪᐃ 1976-ᖑᑎᓪᓗᒍ, ᑕᖅᑭᑦ ᐱᖓᓱᑦ ᐊᓂᒍᖅᑎᓪᓗᒋᑦ ᐱᖓᔪᖓᓐᓂ ᓄᓇᖅᑲᑎᒌᖏᑦᑐᓂᑦ ᓄᓇᖃᖅᑐᖅ ᐊᑎᓕᐅᖃᑕᐅᓚᐅᖅᑎᓪᓗᒍ ᕖᕝᕗᐊᕆ 1976-ᖑᑎᓪᓗᒍ.  ᐃᓘᓐᓇᖏᑦ ᑕᓪᓕᒪᐅᔪᑦ ᓄᓇᖅᑲᑎᒌᖏᑦᑐᑦ ᐊᑎᓕᐅᕆᓚᐅᖅᑐᑦ 1978-ᓗᒍ. ᐱᒋᐊᕐᓂᖓᓂ ᐊᕐᕌᒍᓄᑦ ᑕᓪᓕᒪᓄᑦ ᑐᕌᖓᓂᖃᓚᐅᖅᑎᓪᓗᒍ, ᐃᓘᓐᓇᖏᑦ ᑳᓐᑐᕌᒃᑕᐅᓯᒪᔪᑦ ᑲᑎᒪᖃᑎᒌᓚᐅᖅᑐᑦ ᐋᔅᓗ, ᓄᐊᕗᒥ, ᔮᓐᓄᐊᕆ 1981-ᖑᑎᓪᓗᒍ, ᐊᒻᒪ ᐊᑕᖏᕐᖢᑎᒃ ᐊᖏᖃᑎᒌᒃᑲᓐᓂᓚᐅᖅᑐᑦ ᑲᔪᓯᖁᓪᓗᒍ ᐊᖏᖃᑎᒌᒍᑎᐅᔪᖅ.)

-------------------------------------------------------------

ᑲᓇᑕ

ᐊᖏᕈᑎᑦ  1976 ᓇᓴᐅᑎᖓ 24 ᒪᒃᐱᒐᖓ 10

ᐱᐅᕐᓱᐊᕐᓂᖅ

ᐊᖏᖃᑎᒌᒍᑎ ᐱᐅᕐᓱᐊᖁᓪᓗᒋᑦ ᓇᓄᕐᓄᑦ

ᐋᔅᓗᒥ, ᓄᕕᐱᕆ 15, 1973.

ᑲᓇᑕᐅᑉ ᐊᖏᕐᓯᓂᖓ ᑐᓂᔭᐅᓪᓗᓂ ᑐᖅᑯᖅᑕᐅᓂᐊᕐᒪᑦ ᑎᓯᐱᕆ 14, 1974.

ᐊᑐᓕᖅᑎᑕᐅᓪᓗᓂ, ᒪᐃ 26, 1976.

ᑐᓂᓯᑎᓪᓗᒋᑦ ᐊᖏᕈᑎᒋᔭᒥᖕᓂᒃ, ᑲᓇᑕᐅᑉ ᒐᕙᒪᒃᑯᖏᑦ ᐃᒻᒪᓐᓇ ᓇᓗᓇᐃᕐᓯᓚᐅᖅᑐᑦ:

ᑲᓇᑕᐅᑉ ᒐᕙᒪᒃᑯᖏᑦ ᑐᑭᓕᐅᕆᕗᑦ ᑎᑎᕋᕐᓯᒪᓂᖓᓂᒃ “ᖃᐅᔨᓴᖅᑎᒻᒪᕆᖕᓄᑦ ᖃᐅᔨᓴᖅᑕᐅᓂᒃᓴᖓᓄᑦ ᐱᔾᔪᑎᒋᓪᓗᒍ” ᓇᓴᐅᑎᖓᓂ III, ᑎᑎᕋᕐᓯᒪᓂᖓ 1(a) ᐱᖃᓯᐅᔾᔨᓂᖓᓂᒃ ᖃᐅᔨᓴᖅᑎᒻᒪᕆᑦ “ᖃᐅᔨᓴᐃᓂᖓᓂᒃ” ᖃᐅᔨᓴᖅᑎᒻᒪᕆᐅᔪᑦ ᐊᒻᒪ “ᒥᐊᓂᕆᔭᐅᓂᖓ”  ᐊᒻᒪ ᐃᓱᒪᒋᓪᓗᒍ ᑐᑭᖓ “ᐱᓂᖅ” ᓇᓴᐅᑎᖓᓂ III, ᑎᑎᕋᕐᓯᒪᓂᖓᓂ 1-ᒥ, ᐱᖃᓯᐅᑎᓪᓗᒍ ᑎᒍᓯᓂᖅ ᐆᒪᑎᓪᓗᒍ ᐊᒻᒪ ᑐᖁᑦᓯᓂᖅ ᓇᓄᕐᓂᒃ ᐊᑐᕐᓗᑎᒃ ᐊᔾᔨᒌᖏᑦᑐᓂᒃ ᐱᖃᓯᐅᑎᓪᓗᒍ “ᖃᖓᑕᓲᑦ ᐊᒻᒪ ᐊᖏᔫᑎᓂᒃ ᐊᐅᓚᐅᑎᖃᖅᑐᑦ ᐅᒥᐊᑦ” ᐊᖑᒻᒪᑎᓕᖁᓪᓗᒋᑦ ᑎᑎᕋᕐᓯᒪᓂᖓᓄᑦ VII, ᐊᑐᕆᐊᖃᓐᖏᒃᑲᓗᐊᖅᑎᓪᓗᒋᑦ ᑭᓱᑐᐃᓐᓇᕐᓄᑦ ᑐᕌᖓᔪᓂ ᑐᑭᖃᖅᑎᑕᐅᓪᓗᓂ ᓇᓴᐅᑎᖓᓂ IV-ᒥ.

2.  ᐊᖑᓇᓱᖕᓂᕐᒧᑦ ᐱᔪᓐᓇᐅᑎᖏᑦ ᓄᓇᓕᖕᓂᕐᒥᐅᑦ ᐱᓪᓗᒋᑦ, ᓴᐳᒻᒥᔭᐅᔾᔪᑎᖃᖅᑐᖅ ᓇᓴᐅᑎᖓᒍᑦ ᐊᖏᕈᑎᑦ III, ᑎᑎᕋᕐᓯᒪᓂᖓᒍᑦ 1, ᐅᐃᒍᖏᑎᒍᑦ ᑎᑎᕋᕐᓯᒪᓂᖏᑕ (d) ᐊᒻᒪ (e), ᑲᓇᑕᒥ ᐱᐅᓯᐅᔪᖅ ᑐᓐᖓᕕᖃᖅᑐᑦ ᐅᑯᓂᖓ ᐃᓱᒪᒃᓴᕐᓯᐅᕈᑎᖃᕐᓯᒪᓂᖏᓐᓂᒃ:

(a) ᖃᐅᔨᓴᐃᓂᒃᑯᑦ ᑐᓴᒐᒃᓴᖁᑎᒋᔭᐅᔪᑦ, ᓄᐊᑕᐅᖃᑦᑕᕐᓗᑎᒃ ᐊᕐᕌᖑᑕᒫᓐ ᑲᓇᑕᐅᑉ ᒐᕙᒃᑯᖏᑎᒍᑦ - ᐊᒡᒍᖅᑐᕐᓯᒪᓂᖏᑎᒍᑦ ᓇᓄᕐᓄᑦ ᐱᔭᕐᓂᖏᑦᑐᓕᕆᔨᑦ ᑲᑎᒪᔨᕋᓛᖏᓐᓄᑦ, ᓇᓗᓇᐃᕐᓯᔪᑦ, ᑲᓇᑕᒥ, ᐅᓄᕐᓂᖏᑦ ᓈᒻᒪᖕᒪᑕ ᓇᓐᓄᒐᓱᐊᖅᑕᐅᒐᓗᐊᖅᐸᑕ. ᑐᓐᖓᕕᒋᓪᓗᒋᑦ ᑕᒪᒃᑯᐊ ᑐᓴᒐᒃᓴᐅᔪᑦ ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᐊᕐᕌᒍᑕᒫᓐ ᒥᐊᓂᕐᓯᕆᔭᐅᓗᑎᒃ ᑰᑕᖃᖁᓪᓗᒋᑦ ᐊᑐᓂ ᓇᓄᐃᑦ ᓄᓇᖅᑲᑎᒌᖏᑦᑐᑦ.

(b) ᓇᓐᓂᐊᕐᓂᖅ ᑲᓇᑕᒥ ᐱᒻᒪᕆᐅᔪᒃᑯᑦ ᐃᓄᐃᑦ ᐃᓕᖅᑯᓯᖓᓐᓄᑦ ᐱᔪᓐᓇᐅᑎᖃᐅᑎᐅᕗᖅ ᐊᒻᒪ ᐃᓕᖅᑯᓯᖓᓐᓄᑦ ᐊᒃᑐᐊᓂᖃᖅᒪᕆᒃᑐᖅ ᐃᓄᖕᓄᑦ ᐊᒻᒪ ᐊᓪᓚᓄᑦ.  ᐃᓚᖏᑎᒍᑦ ᐃᑭᕐᒧᑦ ᑎᑭᖃᑦᑕᕐᒪᑕ ᐊᖑᓇᓱᒃᑎᓪᓗᒋᑦ.  ᐱᐅᓯᑐᖃᐅᔪᑦ ᐊᑐᖅᑕᐅᓪᓗᑎᒃ ᓇᓐᓂᐊᖅᐸᒃᐳᑦ.

© ᐊᑐᖅᑕᐅᑎᓪᓗᒋᑦ ᓇᓐᓂᐊᕈᓐᓇᕐᓂᕐᒧᑦ ᐱᔪᓐᓇᐅᑎᒋᔭᐅᔪᑦ, ᑐᓐᖓᕕᒋᓪᓗᒍ ᑎᑎᕋᕐᓯᒪᓂᖓ “ᒪᓕᒃᓗᒋᑦ ᐱᖁᔭᖏᑦ ᐅᑯᓄᖓ ᐊᖏᖃᑕᐅᓯᒪᔪᑦ”, ᓄᓇᓕᖕᓂᕐᒥᐅᑕᐅᔪᑦ ᓄᓇᓕᖏᓐᓂ ᐊᖏᕐᓯᔪᓐᓇᖅᐳᑦ ᓂᐅᕐᕈᑕᐅᔪᓐᓇᕐᓂᖓᓄᑦ ᓇᓄᕋᐃᑦ ᓇᓐᓄᒃᑕᐅᔪᕕᓂᕐᓂᑦ ᑰᑕᖃᖅᑐᒃᑯᑦ ᑐᓂᔭᐅᓗᓂ ᓄᓇᑖᖃᑕᐅᓯᒪᖏᑦᑐᒧᑦ, ᑭᓯᐊᓂᓕ ᒪᓕᒐᖃᕆᓪᓗᑎᒃ ᐊᖑᓇᓱᖕᓂᐅᔪᖅ ᒪᓕᒃᓗᒋᑦ ᓄᓇᖃᖅᑳᕐᓯᒪᔪᒧᑦ ᐊᖑᓇᓱᒋᐊᖅᑎᑕᐅᓗᓂ ᐊᑐᕐᓗᑎᒃ ᕿᒻᒥᓄᑦ ᕿᒧᒃᓯᕐᓗᑎᒃ ᑲᓇᑕᐅᑉ ᐃᓗᐊᓂ.

ᑲᓇᑕᐅᑉ ᒐᕙᒃᑯᖏᑦ ᑕᐃᒪᐃᒻᒪᑦ ᑐᑭᓕᐅᕆᕗᑦ ᓇᓴᐅᑎᖓᓂᒃ III, ᑎᑎᕋᕐᓯᒪᓂᖓᓂ 1-ᒥ, ᐃᓚᕈᑎᖓᓂ (d) ᐊᒻᒪ (e) ᑕᑯᕚᑦᓴᓂᒃ ᓇᓐᓂᐊᖅᑎᑦᓯᔪᓐᓇᕐᓗᑎᒃ ᐊᑐᕐᓗᒋᑦ ᖃᐅᔨᓴᖅᑎᒻᒪᕆᐅᔪᓂᑦ ᐋᖅᑭᒡᑕᐅᓯᒪᔪᑦ ᑰᑕᐃᑦ ᐱᓕᕆᔾᔪᑕᐅᓗᑎᒃ ᐱᐅᓯᑐᖃᖏᑎᒍᑦ ᐱᔪᓐᓇᐅᑎᖏᓐᓂᒃ ᐊᑐᕐᓗᑎᒃ ᓄᓇᖃᖅᑐᑦ.

3.  ᑲᓇᑕᐅᑉ ᒐᕙᒪᒃᑯᖏᑦ ᑐᑭᓕᐅᕆᕗᑦ ᐊᑐᖅᑕᐅᔭᕆᐊᖃᕐᓂᖓᓂᒃ “ᑐᓴᕋᓱᐊᕐᓂᖅ” ᓇᓴᐅᑎᖓᓂ VII ᐊᑐᖅᑕᐅᓂᐊᖅᑎᓪᓗᒍ ᑭᓯᐊᓂ ᐊᓯᖏᑦ ᐊᖏᖃᑕᐅᓯᒪᔪᑦ ᑐᒃᓯᕋᖅᑎᓪᓗᒋᑦ ᑐᓴᕋᓱᐊᕐᓂᕐᒥᒃ, ᐊᑐᕆᐊᑐᖏᑦᑐᖅ ᐊᕐᕌᒍᑕᒫᓐ.



